
BERTSOLARITZARI BURUZKO INKESTA. Euskal Autonomia Erkidegoko herritarren %17k bere burua bertsozaletzat dute. Horixe da Eusko Jaurlaritzak egin duen azkeneko soziometroan bildutako datua. Egun, Bertsozale Elkartea Euskal Herri osoan herritarren iritziak eta jarrerak biltzen ari bada ere, azken urteotako lehenbiziko inkesta da Gasteizko gobernuak egin duen hau. 18 urtetik goitiko 2.872 herritar galdekatu zituzten otsailean inkesta honen emaitzak lortzeko, Araban, Bizkaian eta Gipuzkoan. 

Herriaren begitik

 Jon ABRIL 

Bertsozale Elkartea, azkeneko Txapelketa Nagusiaren karietan, bertsozaletasunaren gaineko ikerlana burutzen ari da. Bertako emaitzak oraindik ezagutuko ez baditugu ere, Eusko Jaurlaritzak hilero karrikaratzen duen Euskal Soziometroan, ohiko atalez gain, bertsolaritza izan du hizpide bere ikerlanean. Herritarren bertsozaletasuna; bertsoak plazan, irratiz edo telebistaz jarraitzeko ohitura; bertsolaritzaren definizioa; euskal kulturan bertsolaritzak duen garrantzia; instituzio publikoek bertsolaritzari eskaintzen dioten laguntza, BECen jokatutako Bertsolari Txapelketa Nagusiaren finala... arlo askori buruz galdetu diete inkestatuei. 

Inkestaren emaitza nagusia herritarren %17k bere burua bertsozaletzat dutela da, %4k oso bertsozaletzat, eta %13k nahiko zaletzat. Herritarren %34k, ordea, beren burua ez dute oso zaletzat, eta %47 ez dira batere zaleak. Baina inkesta honetan euskal zein erdal hiztunak nahasian kontuan hartu direnez, hiztunen tipologiari erreparatuta, goitik beheiti aldatzen dira datu horiek. Euskaldun elebakar eta euskaldun elebidunen artean, nabarmen egiten du goiti kopuru horrek. Gizarte talde horretako herritarren %25ek bere burua oso zaletzat dute, eta %35ek nahiko zaletzat. Beraz, euskal hiztunen %60k bertsozaletzat dute beren burua. Gainerako %40tik, %29k ez oso zaletzat dute beren burua, eta %10ek batere zaletzat.

Herrialdeka erreparatuta, Gipuzkoa da herrialderik zaleena, eta Araba gutxiena. Eta adin tarteetan, nabaria da 64 urtetik goitiko gizarte taldean duen harrera, %20 baitira zaleak. Gizon eta emakumeen artean ez dago inolako bereizketarik zaletasunari dagokionean, kopuruak errepikatu egiten baitira batzuen eta bertzeen artean. 

Bertsoak segitzeko moduari dagokionean, telebista da modurik hautatuena bertsoei segimendua egiteko. Herritarren %63k inoiz ikusi dituzte bertsoak telebista bidez, hiru herritarretik batek zuzenean ikusi eta entzun ditu bertsolariak, eta %17k irrati bidez. 

Arestian bezala, hiztun tipologiaren arabera erabateko aldaketa dute datu horiek. Euskaldun elebakar eta elebidunen artean, lautik hiru herritarrek (%72) ikusi dituzte inoiz bertsolariak zuzenean, eta kopuru hori %88ra igotzen da telebista bidez galdetzen zaienean. Irratia da gutxien erabiltzen dena (%46). Adierazgarria da, guztiz, erdaldun elebakarren artean erdiak baino gehiagok bertsolaritzaren berri telebista bidez duela (%52); %21ek bertsolariak zuzenean ikusi dituzte, eta erdaldunen %10ek irrati bidez entzun dituzte.

Bertsoak entzun edo ikusteko maiztasunaz galdetuta, ehun herritarretik zazpik baino ez dituzte, gutxienez, astean behin entzuten edo ikusten bertsoak, zuzenean, telebista edo irrati bidez izan. Hilabetean behin ikusten dutenak %8 dira, eta %59k noizean behin jarraitzen du. Bortz herritarretik batek (%19) bizitzan behin edo bitan baino ez du bertsorik entzun.

Baina bertsolaritza ulertzeko euskalduna izan behar denez, gizarte multzo horri erreparatuta, euskaldunen artean %30ek ikusten edo entzuten dituzte bertsoak astero; %12k hilean behin, %46k noizean behin, eta %8k bizitzan behin edo bitan baino ez dituzte entzun. 

Herri kulturaren parte, bi herritarretik batentzat 

Bertsolaritza zer den galdetuta, herritarren erdiek herri kulturaren parte dela erantzun dute (%49), %22k gure tradizioaren parte dela, eta %13rentzat arte mota bat da. Ehun herritarretik 6k ikuskizuntzat hartu dute bertsolaritza, eta %2rentzat zaharkitua dagoen kontua da. Aitzitik, herritarren %1ek adierazpen modernotzat du bertsolaritza. Datu hauek hagitz antzekoak dira lurraldearen, sexuaren zein adin taldearen arabera erreparatzen badiogu, ia-ia ez baitute aldaerarik. Baina hiztunen artean bada bereizketarik. Euskaldunen artean arte mota bat dela definitzen dutenak gehiago dira gainerako hiztunen artean baino: euskaldunen %20rentzat artea den bitartean, erdaldunen %11rentzat baino ez da. Gehiengoarentzat, halere, hiztun tipologia edozein dela ere, herri kultura da. 

Gauzak, aldiz, anitzez ere orekatuagoak daude oso bertsozaleak direnen artean. % 37rentzat herri kulturaren parte da, %33rentzat artea, eta %26rentzat baino ez gure tradizioa. 

Inkestan egiten den bertze galderetako bat kulturaren barruan bertsolaritzak duen garrantziarena da. Oro har garrantzia ematen zaio bertsolaritzari. % 41ek garrantzi handia ematen diote bertsolaritzari euskal kulturaren barruan, eta bertze hainbat dira nolabaiteko garrantzia ematen diotenak. Batere garrantzirik ematen ez diotenak %8 baino ez dira. Adinean zenbat eta gazteagoak izan, orduan eta garrantzi gehiago ematen diote bertsolaritzari, eta Gipuzkoan (%54rentzat garrantzi handia) Araban (%31) eta Bizkaian (%36) baino garrantzi handiagoa ematen zaio. Bertsozale direnek ere gainerakoek baino garrantzi handiagoa ematen diote oso zaleen %93rentzat paper garrantzitsua betetzen du, eta batere zale ez direnen artean %23rentzat baino ez da garrantzi handikoa. 

Babesari dagokionean, ia herritarren erdiarentzat, instituzio publikoek orain arteko babesa eman beharko liokete bertsolaritzari, eta herenarentzat, aldiz, gehiago lagundu beharko lukete. %5ek, baina, uste dute laguntza gutxiago eman beharko litzaiokeela. Gazteak dira laguntza gehiago eman beharko litzaiokeela uste dutenak, eta nabarmena da euskaldunen artean eskari hori: euskaldunen %62k laguntza gehiago eskatzen dute bertsolaritzarentzat. Oso zale direnentzat ez dira aski oraingo laguntzak, eta ia denek (%87k) laguntza eta babes handiagoa eskatzen dute. 
BECeko finalaz 

Galdetegiko azken galderak, joan zen abenduan Barakaldoko BECen jokatu zen Bertsolari Txapelketa Nagusiko finalaz itauntzen zituen herritarrak. Finala jokatu eta hilabete eta erdi eta bi hilabeteko tartean egin zen galdeketa. Hamar herritarretik ia seik zuten finalaren ezagutza, Araba eta Bizkaiko herritarren erdiek, eta gipuzkoarren hiru laurdenek. Finaleko txapelduna Andoni Egaña izan zela inkesta erantzun dutenen %27k zekiten, eta hamarretik batek Unai Iturriaga txapeldunordea izan zela zekien. 

Euskal hiztunen artean, hamarretik bederatzi pasak izan zuten finalaren berri, eta erdaldun elebakarren ia erdiak. Txapeldunaren izena ezagutzen dutenak ere desberdin dira batean zein bertzean: euskaldunen %74k zekiten Egaña zela txapeldun, baina erdaldun elebakarren %12k baino ez. Txapeldunordeari dagokionean, euskaldunen ia erdiak asmatu du Iturriagaren izenarekin, eta erdaldunen artean, ehunetik bik baino ez zuten ezagutzen. Bere burua oso zaletzat dutenen artean, denek zuten finalaren berri, baina %88k baino ez zuten asmatu Egañaren izenarekin, eta datu hori %63ra jaisten da Iturriagaren kasuan. 

